
Nuuk 31. oktober 2018 

UKA2018/156 

     Hans Enoksen Partii Naleraq  

 

2020-mit aallartittumik 2020-mut aningaasanut inatsit aqqutigalugu ukiuni sisamani 

misiligutaasumik ukiumut 4 mio. kr-it angullugit salliutitsilluni, ulloq 1. januar 2020 

aallarnerfigalugu meeqqanut inuusuttunullu sumiginnagaasunut ornigullutik 

pinaveersaartitsinermik suliaqartussanik ”Unnuarissatut” taagorneqartunik 

isumassuisartunik illoqarfinni Nuummi, Tasiilami, Sisimiuni, Aasianni Qaqortumilu 

sisamanngornermit nal. unnukkut arfineq pingasuniit sapaammi ullaakkut arfineq pingasut 

tungaannut aqqusinerni angalaartartussanik pilersitsinissaq pillugu Naalakkersuisut 

pisussaaffilerneqarnissaannut Inatsisartuni aalajangiiffigisassatut siunnersuut.  

(Inatsisartunut ilaasortaq Peter Olsen, Inuit Ataqatigiit) 

 

Inatsisartunut ilaasortaq Peter Olsen Inuit Ataqatigiit, Siunnersuuteqarpoq ”Unnuarissatut” 

taagorneqartunik illoqarfinni Nuummi, Tasiilami, Sisimiuni, Aasianni Qaqortumilu 

pilersitsoqarnissaanik 2020-mi aallartittumik ukiumut 4 mio.kr-it atorlugit pinaveersaartitsinissamik 

siunnersuuteqarluni tamannalu Partii Naleqqamiit oqaaseqarfigissavarput. 

 

Nunatsinni tamani qularinngilara meeqqat inuusuttuaqqallu inuunerminni illersorneqarnissaat 

pingaartilluinnaripput, pingaartumik pinerlineqarnissaat assut pinngitsoortikkusuttarparput 

ajortuliunnginnissaallu aamma assut anguniarlugit nakkutigineqartarlutik amerlasuuni   

qujanartumillu illersuinissat tunuarsimaaffiginagit meeqqanut inuusuttuaqqanullu 

illersuiumasarnerput nakooqqutigilluartarparput, naak amerlasuutigut illersuinissat suli 

pitsaanerusinnaagaluartut. 

 

Nunatsinni ajoraluartumik meeqqanik inuusuttuaqqanillu sumiginnaasarnerput annertuujusoq 

tamatta ilisimalluarparput. 

 

Angerlarsimaffippassuit inuuniarnikkut ilungersunartumik eqqorneqartartut patsisaat suusut 

amerlasuutigut ilisimalluartarpagut tassalu imigassamik aangajaarniutinillu atornerluinerit 

pissutaanerpaallutik.  

 

Tassumalu saniatigut angerlarsimaffinni eqqissiviilliornerit, pingaartumik ulluni aningaasarsiffinni, 

tassalu sapaatip akunnerisa qaammatillu naanerisa nalaanni, meerarpassuit inuusuttuaqqallu 

eqqornerlunneqartarput, tamannalu pissuseq ilungersunarluinnartoq akuersaaruminaalluinnartorlu 

oqaatigerusupparput. 

 

Siunnersuuteqartup Peter Olsen Inuit Ataqatigiit siunnersuummini tunngavilersutai tassalu 

angerlarsimaffinni sumiginnaanerpassuit ilumoortussut uagut aamma oqaatigerusupparput. 

Angerlarsimaffinni eqqissiviilliortoqartillugu meeqqat amerlassut allamik periarfissaqarneq ajorput 

ilaatigut silamut aniinnarlutik unnussuarmut unnuarsuarmullu silami ikinngutitillu 

aniiginnartarnerat allamik ornitassaqarpallaannginnertik pissutigalugu. 

 

Tassa ukiut arlalinngortut taamatut aaqqissuussinerit misilinneqartarput illoqarfinni arlalinni 

namminneq kajumissuseq tunngavigalugu misilinneqartarpoq ajoraluartumik 

iluatsinngitsoortartumik. 

 

Meeqqanik sumiginnaaneq annertummat ilaatigullu unnuarsuarmut meeqqat pigaartut 

takussaasarmata taava immikkut aaqqissuinissaq misiliinissarlu aqqutissiuttariaqalerparput immaqa 

aningaasanik amerlasuunik malitseqanngikkaluartumik. 

 

Isumaqarpugut uani siunnersuummi tunngavilersuutit naammattut ajornartorsiutillu annertummata 

nammineq kajumissuseq kisimi naammanngitsoq takusinnaavarput. Tassanilu soorunami kommunit 

peqataanissaat pinngitsoorneqarsinnaanngilaq. 

 

Aqqutissiussinerit nutaat misilitsigit, qularnanngilarmi alloriarnerit pitsaasut uani aamma 

misilinermi tikinneqarsinnaasut, meeqqaammi inuunerat illersussallugu pisussaaffeqarpugut 

ilumooruttariaqartumik. 

 

Taamatut oqaaseqarluta Peter Olsen Inuit Ataqatigiit, siunnersuutaata ataatsimiititaliami 

suliarineqarnissaa innersuussutigaarput. 

 

 

 


